
Utoqqaat pillugit isumalioqatigiissitamik utoqqarnut suliassaqarfimmi suliaqartunik 

peqataaffigineqartumik pilersitsinissamik Naalakkersuisut peqquneqarnissaannik Inatsisartut 

aalajangiiffigisassaattut siunnersuut. Naalakkersuisut utoqqaat pillugit isumalioqatigiissitap 

kaammattuutai tunngavigalugit utoqqaat pillugit inatsisissatut siunnersuummik UKA2024-mi 

saqqummiussissapput. 

(Inatsisartunut ilaasortaq Mariane Paviasen, Inuit Ataqatigiit) 

(Siullermeerneqarnera) 

 

Utoqqaat qineqqusaarutaannaaqqissanngillat, qineqqusaartoqartillugu. Taamaakkaluartorli 

qineqqusaarutaannaajuarput. Qineqqusaarnerit tamaasa. 

Utoqqaat amerliartorneranut malinnaasinnaanngingajappugut, utoqqalinersiutit qaffalaareerlugillu 

naammanngerujussualereertarput. Taassuma qaffaanimininnguulluunniit inuuniarnermut aningaasartuutit 

qaffakkaluttuinnartut matussusersinnaanngilai, ineqarnermut tapiissut ilanngaassutigigaanni, inuussutissat 

qaffanneri aammalu maannakkut innaallagissap, imip kiassarnerullu qaffaatissai eqqarsaatigalugit. 

Utoqqaat pilluit isumalioqatigiissitaq maannakkorpiaq unamminartunut, ullumikkut atukkatsinnut, 

ikiuutaanavianngilaq. Allannguutissanut aalajangiisussaq uatsinniippoq Inatsisartuni, isumalioqatigiissitallu 

taamaattup uppernarsarunnarmagu tamanna. Eqqaamavara, uani tunngavilersuutaasut 

assipajaarimmatigit, taamani Inatsisartuni amerlanerussuteqartut utoqqaat illersuisussaanik 

pilersitsissallutik aalajangernerat. Aperisoqarsinnaavoq, utoqqaat miliuunerpassuarnik ilassutigineqartut 

toqqaannartumik iluaqutigisimaneraat? Imaluunniit apeqqut unaaginnarnerpaa, aningaasat soorlu 

assersuutigalugu illuatungeriit pilersuisussaatitaanerisa peerneqarnerannut 

atorsimasinnaasimagaluarnersut, aammalu utoqqalinersiat saniatigut sulinermi qanoq annertutigisumik 

isertitaqarsinnaanermut killiliussap peerneqarneranut ineqarnemut tapiissutinut assigisaannullu 

pillaataanngitsumik. 

Aamma maannakkut ilisimavarput, siunissami ininik utoqqarnut tulluussakkanik nutaanik amerlanerusunillu 

pisariaqartitsissagatta, utoqqat namminneerlutik aalajangeeqataanissaannik qaffassaasussaq aammalu 

inuuniarnermikkut pitsaanerusumik inuuneqarnissaannut, inissat periarfissaqarnerusunik aaqqissuullugit 

namminneq angerlarsimaffimminni sivisunerpaamik ineqarsinnaanerat anguniarlugu. Isumaqarpugut, 

taamatut iliortariaqartugut neriorsuiinnarata imaluunniit qulakkeerinniinnarata paaqqutarinnittarfinni 

angerlarsimaffiit/utoqqaat illuanni inissaqarnissamik. 

Inuuneqqortunerulernissarput naatsorsuutigineqarpoq. Inuunerup sinnerani nappaatinut 

ikiorserneqarnerput annertusiartorlunilu pitsanngoriartorpoq, taamaattumillu 

naatsorsuutigineqartariaqarluni, utoqqarnut tulluussakkanik ininik pisariaqartitsineq siunissami 

annertusissasoq, piujuaannartussamik sananeqarsimasunik pitsaasumik utoqqalinissamik 

naatsorsuuteqarnermut matussusiisussanik toqqissilluni nammineerluni angerlarsimaffimmi 

sivisunerpaamik ineqarnissamut. Taamaaliornikkut nammineerluni aalajangersinnaatitaanermut 

kiffaanngissuseqarnermullu, inummut pingaaruteqaqisumut, qulakkeerinneqataasinnaavugut. 

Uagut qinikkatut attuumassuteqartut tamaasa peqatiginerisigut misissuinerit ingerlassinnaavagut 

paaserusutagullu paasillugit. Sunniivigeqatigiilluta piffinni peqatigiiffiit peqatigalugit, sukkanerpaamik 

paasissagatsigu, suut unamminartinneraat pisariaqartinneraallu, aammattaarlu misilittakkanik 

oqaluttuanillu pitsaasunik pisuunnguutigisinnaasatsinnik pissarsilluta. Isumaqanngilanga tamakku 

isumalioqatigiissitakkooqqaarlugit paasisariaqarigut, allaffissornerup annertusineranik siunertaqartut 

aqqutigalugit. 

Siunnersuuteqartup siunertai pilersaarutaalu paasilluarlugillu ataqqiluinnarpakka. Isumaqarpungalu aamma 

Naalakkersuisut akuersaarnartikkaat paasilluarlugulu. Taamaattumillu tapersersorpara, ataatsimut 

utoqqaarnut inatsisiliortoqarnissaa, soorlu innarluutilinnut ataatsimoorussamik inatsiseqartugut. 

Taamaattumik Demokraatit Naalakkersuisut allannguutissatut siunnersuutaat taperserpaat suliniutillu 

aammalu suleqatigiissitat, suliniarnermi pilersinneqareersimasut utoqqarnut tunngasut tamarmik 

aaqqissuusseqqiinnissaannut suliaqarnermi. 

 


